	ԻՐԱՎԱԿԱՆ ԱԿՏԻ ՀԻՄՆԱՎՈՐՈՒՄԸ    


	Անհրաժեշտությունը

	Համաձայն «Հյուպատոսական ծառայության մասին» Հայաստանի Հանրապետության օրենքի 24-րդ հոդվածի 4-րդ կետի` Հյուպատոսական հաշվառման կանգնելու կարգը սահմանում է Հայաստանի Հանրապետության կառավարությունը: 

Համաձայն «Բնակչության պետական ռեգիստրի մասին» Հայաստանի Հանրապե-տության օրենքի 7-րդ հոդվածի 3-րդ կետի` Հյուպատոսական հաշվառման կանգնած Հայաստանի Հանրապետության քաղաքացիների տվյալները կենտրոնական ռեգիuտր վարող մարմնին տրամադրելու կարգը սահմանում է Հայաստանի Հանրապետության կառավարությունը:


	Ընթացիկ իրավիճակը և խնդիրները 

	Հյուպատոսական հաշվառման հարցերը կարգավորող օրենսդրական փաթեթում ներառված օրենքներն ուժի մեջ են մտել 2014թ. օգոստոսի 2-ից, սակայն դրանցով նախատեսված փոփոխությունները կիրառելու համար համապատասխան ընթացակարգերը սահմանված չեն:


	Տվյալ բնագավառում իրականացվող քաղաքականությունը

	Հյուպատոսական հաշվառման համակարգը, հանդիսանալով Հայաստանի Հանրապետության բնակչության պետական ռեգիստրի բաղկացուցիչ մաս, ինչպես նաև օտարերկրյա պետություններ մեկնող կամ այնտեղ բնակվող Հայաստանի Հանրապետության քաղաքացիների հետ կապի հաստատման և անհրաժեշտ տեղեկատվություն փոխանցելու միջոց, պետք է լինի հասանելի յուրաքանչյուր քաղաքացու համար: Հասանելիությունն ապահովելու լավագույն միջոցը նոր սկզբունքների որդեգրումն էր, որոնք արդեն իսկ ամրագրվել են օրենսդրությամբ: Հյուպատոսական հաշվառումը կամավոր, անվճար և հեռակա (առցանց) հասանելի գործընթաց է: Հյուպատոսական հաշվառումն առցանց իրականացնելը հնարավոր կլինի «Հյուպատոսական հաշվառման ավտոմատացված համակարգի» ներդրմամբ: Այս համակարգը հանդիսանալու է պաշտոնական տեղեկատվական համակարգ, փոխհամատեղելի է լինելու պետական այլ տեղեկատվական էլեկտրոնային համակարգերի հետ, հասանելի է լինելու նախագծում ներկայացված պետական կառավարման մարմիններին` այդպիսով ապահովելով Հայաստանի Հանրապետության օրենսդրությամբ սահմանված դեպքերում հյուպատոսական հաշվառման կանգնած քաղաքացիների տվյալների փոխանցումը իրավասու մարմիններին:


	Կարգավորման նպատակը և բնույթը

Նախագծով առաջարկվում է կարգավորել Հայաստանի Հանրապետության տարածքից դուրս մեկնող կամ գտնվող Հայաստանի Հանրապետության քաղաքացիների հյուպատոսական հաշվառման կանգնելու գործընթացը: 



	Նախագծի մշակման գործընթացում ներգրավված ինստիտուտները և անձիք

	Նախագիծը մշակվել է Հայաստանի Հանրապետության արտաքին գործերի նախարարության և Հայաստանի Հանրապետության ոստիկանության անձնագրային և վիզաների վարչության կողմից: 



	Ակնկալվող արդյունքը

Իրավական ակտերի ընդունմամբ կկանոնակարգվի հյուպատոսական հաշվառման ոլորտը՝ այն դարձնելով հանրամատչելի և դյուրին գործընթաց: Քաղաքացիները կկարողանան կանգնել հյուպատոսական հաշվառման ցանկացած վայրից՝ մուտք գործելով համապատասխան էլեկտրոնային կայք:

Հյուպատոսական հաշվառման կանգնած քաղաքացիների տվյալները կարևոր նշանակություն կունենան մի շարք պետական մարմինների համար իրենց ոլորտի պետական քաղաքականության մշակման համար (վիճակագրություն, սոցիալական հարցեր, միգրացիա, ընտրական իրավունք, օպերատիվ տեղեկատվություն, սփյուռքի հարցեր և այլն):   

	


ՏԵՂԵԿԱՆՔ

Իրավական ակտերն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 
Հյուպատոսական հաշվառման ավտոմատացված համակարգի մշակումը և ներդրումը նախատեսվում է իրականացնել Հանրային հատվածի արդիականացման ծրագրի երկրորդ փուլի շրջանակներում:
	
	

	
	ՏԵՂԵԿԱՆՔ

	
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 
Նախագծերի ընդունման դեպքում նոր իրավական ակտ ընդունելու անհրաժեշտություն չի լինի:



	
	

	
	


